
კონფლიქტური მეხსიერების ფორმირება: წარსულის  ორი ხედვა
(აფხაზური და ქართული სახელმძღვანელოები კონფლიქტის
შემდგომ პერიოდში)
ამჯერად უნდა განვიხილოთ კონფლიქტური ნარატივები ისტორიის ქართული და აფხაზური სახელმძღვანელოების მაგალითზე, რომლებიც კონფლიქტის შემდგომ პერიოდშია შექმნილი. თუ გავიხსენებთ, რომ „ისტორია ყოველთვის თანამედროვეა“ და წარსულის ინტერპრეტაცია დამოკიდებულია თანამედროვე ინტერესებსა და სამომავლო მიზნებზე, არ გაგვიკვირდება, რომ ისტორიის ქართული და აფხაზური ვერსიები ძირეულად განსხვავდება ერთმანეთისაგან. ბუნებრივია, ჩვენი მიზანი არ არის სახელმძღვანელოებში  მოტანილი ფაქტებისა და მოსაზრებების „ჭეშმარიტების“ თუ „სიყალბის“ დადგენა, არამედ კონფლიქტური ნარატივების კონკრეტული მაგალითის წარმოდგენა და მათი დაძლევის შესაძლებლობაზე მსჯელობა.
რატომ სახელმძღვანელოები? მარკ ფეროს ცნობილი გამონათქვამის მიხედვით, ჩვენი წარმოდგენა საკუთარ თავსა და სხვებზე, მნიშვნელოვანწილად, დამოკიდებულია იმაზე, თუ როგორ გვასწავლიან ისტორიას ბავშვობაში. ის, რაც აკმაყოფილებს ჩვენს ბავშვურ ცნობისმოყვარეობას, სამუდამოდ აღიბეჭდება ჩვენს ცნობიერებაში. ამიტომ გასაკვირი არ არის, რომ ისტორიის სახელმძღვანელოები მიჩნეულია ისტორიული ცნობიერებისა და ნაციონალური იდენტობის ჩამოყალიბების უმნიშვნელოვანეს ინსტრუმენტად. ისინი ასახავენ საზოგადოებაში არსებულ ფასეულობებსა და სტერეოტიპებს. 
ჩვენს მიერ განხილულ სახელმძღვანელოებს განსაკუთრებული მნიშვნელობა აქვს იმიტომ, რომ ახალი თაობის აფხაზებსა და ქართველებს შორის უშუალო ურთიერთობა ან ურთიერთობის ადრინდელი გამოცდილება არ არსებობს, ამიტომ სახელმძღვანელოები, მთლიანად საისტორიო მეცნიერებასა და მასობრივი ინფორმაციის საშუალებებთან ერთად, გადამწყვეტ გავლენას ახდენენ ქართველი და აფხაზი ახალგაზრდების ურთიერთაღქმაზე.

ანალიზისათვის შერჩეულია ორი წიგნი: 1) 2006 წელს სოხუმში რუსულ ენაზე გამოცემული მე-10-11 კლასების სახელმძღვანელო  «История Абхазии с древнейших времен до наших дней», რომლის ავტორები არიან ოლეგ ბღაჟბა და სტანისლავ ლაკობა, რომელიც დაამტკიცა აფხაზეთის რესპუბლიკის განათლების სამინისტრომ; 2) 2008 წელს თბილისში გამოცემული და გრიფირებული სახელმძღვანელო მე-9 კლასისათვის „საქართველოს ისტორია“, გიორგი ანჩაბაძის, ზურაბ კიკნაძის, გელა გამყრელიძის, მზია სურგულაძისა და დიმიტრი შველიძის ავტორობით.
დასახელებულ სახელმძღვანელოებში ისტორიის რეპრეზენტაცია მკაფიოდ უკავშირდება ქართული და აფხაზური საზოგადოებების წინაშე მდგარ ამოცანებს და ამ საზოგადოებათა შორის დღეს არსებულ ურთიერთობას. პირველ შემთხვევაში მიზანია მრავალეთნიკური, მაგრამ ერთიანი სახელმწიფოს, მეორეში კი - აფხაზეთის დამოუკიდებელი სახელმწიფოს ლეგიტიმაცია. შესაბამისად, შექმნილია ისტორიის ურთიერთგამომრიცხავი ვერსიები, დამყარებული ერთი და იგივე ფაქტებისა და მოვლენების წინააღმდეგობრივ ინტერპრეტაციაზე.
ჩვენ გამოვყავით ისტორიის რამდენიმე საკვანძო მომენტი, რომელთა ანალიზი ნათლად წარმოგვიდგენს ზემოთ ნათქვამს.

ეთნოგენეზი და უძველესი პერიოდი
ეთნოგენეზის კონცეფციას ერთ-ერთი წამყვანი ადგილი უჭირავს საზოგადოების ისტორიულ ცნობიერებაში. იგი მჭიდროდ უკავშირდება იდენტობის თანამედროვე პრობლემებს; ითვლება, რომ ეს არის უმნიშვნელოვანესი „საბუთი“, რომელიც განსაზღვრავს, თუ „ვინ ვინ არის“, „ვის რის უფლება აქვს“ და ა.შ. მასზე დაყრდნობით ცდილობენ საკუთარი „უძველესი წარმომავლობის“ დასაბუთებას, ტერიტორიული პრეტენზიების ლეგიტიმაციას.
	აფხაზური ვერსია
	ქართული ვერსია

	· „აფხაზეთი (აფხაზურად - „აფსნი“) არის ქვეყანა, რომლის მკვიდრ მოსახლეობას აფხაზები შეადგენენ“.
· მათი თავდაპირველი განსახლების არეალია კოლხიდა (ეთნოკულტურული სახელი) ან კოლხიდის ეკოლოგიური ნიშა (გეოგრაფიული სახელი).
· „რაც შეეხება ძველ ქართველურ ტომებს: ქართუ-ქართი, კულხა-კოლხი, ლუშა-ლაზი..., ისინი ძვ.წ. პირველი ათასწლ. დასაწყისამდე ცხოვრობდნენ მცირე აზიის ჩრდილო-დასავლეთ ნაწილში და მხოლოდ შემდეგ გადაინაცვლეს კოლხიდის ეკოლოგიურ ნიშაში“.
· „ჰენიოხები ძველი აფხაზური ტომები იყვნენ, რომლებიც ძვ.წ. პირველ ათასწლეულში მთელ დასავლეთ ამიერკავკასიაში ცხოვრობდნენ... ისინი იყვნენ კოლხური კულტურის თავისებური, აფხაზური ვარიანტის შემქმნელები, რომლისთვისაც დამახასიათებელია ბრინჯაოს საბრძოლო საპარადო ცულები“. „ჰენიოხები არ არიან კოლხები ვიწრო აზრით, ანუ ძველი ქართველური ტომები“.
· „ჰენიოხთა ძველი აფხაზური ტომების“ მიწაზე ძვ.წ. მე-6 საუკუნეში დაარსდა გიენოსი, დიოსკურია  და ეშერას საქალაქო დასახლება. „ამ დროს კი ძველი ქართველური ტომები (კოლხები ვიწრო მნიშვნელობით) ძვ.წ. მე-5 საუკუნეშიც ცხოვრობდნენ მდ. ფასისის სამხრეთით, უფრო ზუსტად - მდ. ჰალისის (თანამედრ. თურქეთი) რაიონში, სანამ არ დაიწყეს ჰენიოხების თანდათანობით შევიწროება ჩრდილო-დასავლეთის მიმართულებით“.
· ადრეანტიკური ავტორები კოლხიდას, ძირითადად, გეოგრაფიული აზრით აღიქვამდნენ. მათ სრულიადაც არ აღელვებდათ ნაციონალური ასპექტი... კოლხები, ფართო აზრით, მაშინ მოიცავდნენ კოლხიდის ყველა ტომს, მათ შორის ჰენიოხებს, კოლხებს ვიწრო აზრით და თავად ბერძენ კოლონისტებსაც კი“.
· „გვიანდელი ჰენიოხების ჩრდილო-დასავლური ჯგუფი საზღვაო მეკობრეობას მისდევდა... მათ ჰქონდათ პატარა, ვიწრო და მსუბუქი ნავები, კამარები, რომლებშიც 25-30 კაცი ეტეოდა. ამიტომ წყაროებში ჰენიოხებს კამარიტების სახელით იხსენიებენ“.
	· „საერთო ენა, კულტურა, სამეურნეო ტრადიციები, მსოფლაღქმა განსაზღვრავს ნაციონალურ თვითშეგნებას“.

· ქართველი ხალხის ჩამოყალიბებაში მონაწილეობდნენ არა მხოლოდ ეთნიკური ქართველები. ერთობის საფუძველი ეთნიკური წარმომავლობა კი არა, ხანგრძლივი თანაცხოვრება და საერთო კულტურული სივრცისადმი მიკუთვნებულობაა. „საქართველოს ტერიტორიაზე მცხოვრები ქართველი და არაქართველი ტომების მრავალსაუკუნოვანი თანაცხოვრების პროცესში, საერთო ქართულმა ენამ და თვითშეგნებამ უპირატესობა მოიპოვა ტომობრივ განსხვავებებთან შედარებით“.
· კოლხური კულტურის მატარებლები, ისევე როგორც ბერძნული კოლონიზაციის პერიოდის აღმოსავლეთ შავი ზღვისპირეთის მოსახლეობა, ქართველურ ტომებს წარმოადგენდნენ.

· „ქართული მოსახლეობა შორეული ცურვისათვის ნავებს იყენებდა... სტრაბონის თანახმად, კოლხიდის მოსახლეობა მეკობრეობას მისდევდა. მათ ჰქონდათ პატარა, ვიწრო და მსუბუქი ნავები, კამარები, რომლებშიც 25-30 კაცი ეტეოდა. ბერძნები მათ კამარებს უწოდებენ.


საზღვარი

აფხაზურ ვერსიაში ეთნოპოლიტიკური საზღვრის შესახებ საუბარი იწყება ჩვ.წ. პირველივე საუკუნეებიდან. ასეთ საზღვრად ქართველებსა და აფხაზებს შორის დასახელებულია მდ. ენგური.

„ახ.წ. დასაწყისში ეთნოპოლიტიკური საზღვარი ძველ აფხაზურ და ძველ ქართველურ ტომებს შორის მდ. ენგურზე გადიოდა. ასე იყო მე-7 საუკუნის ბოლოსა და მე-8 საუკუნის დამდეგისთვისაც, აფხაზთა სამეფოს ჩამოყალიბებამდე.“

„საზღვარი აფხაზეთსა და საქართველოს შორის, თუ თანამედროვე ენით ვილაპარაკებთ, მე-7 საუკუნეში ენგურზე გადიოდა. ასე იყო მანამდეც, მე-6 საუკუნეში, და შემდეგაც, მე-8 საუკუნის შუა ხანებში“.

მე-17 საუკუნეში „ეთნიკური საზღვარი აფხაზებსა და ქართველებს შორის, რომელიც ახ.წ. მე-2 ათასწლეულის დასაწყისამდე მდ. ენგურზე გადიოდა, აღდგენილ იქნა. საზღვარმა, ამავე დროს, სახელმწიფო პოლიტიკური სტატუსიც შეიძინა, რომელიც შენარჩუნებულია 300 წელზე მეტია.“
„აფხაზ ხალხს ისტორიული უფლება აქვს აფხაზეთზე მდ. მზიმთადან მდ. ენგურამდე“.

„1993 წლის 30 სექტემბერს აფხაზეთის არმია გავიდა მდ. ენგურზე - საქართველოსთან სახელმწიფო საზღვარზე - და იქ აფხაზური დროშა აღმართა.“
აფხაზთა სამეფო
	აფხაზური ვერსია
	ქართული ვერსია

	· ქრისტიანობის, როგორც სახელმწიფო რელიგიის დამკვიდრებამ ხელი შეუწყო ძველი აფხაზური ტომების კონსოლიდაციას ერთიან ფეოდალურ ხალხად და იდეოლოგიური წანამძღვრების შექმნას 786 წელს აფხაზთა დამოუკიდებელი სამეფოს შექმნისათვის... ასე დაადგა აფხაზეთი თავისი ადრეული ფეოდალური სახელმწიფოებრიობის გზას“.
· „ეს სრულებითაც არ იყო რაიმე „საერთო-ქართული“ პოლიტიკის გამოხატულება. ლეონ II, როგორც ბრძენმა პოლიტიკოსმა, გააფართოვა თავისი საზღვრები, გამოიყენა რა ყველა იმ დროს მისაწვდომი მეთოდი. აფხაზთა სამეფოს ექსპანსიამ აღმოსავლეთისაკენ  VIII–X საუკუნეებში არა მხოლოდ დააკონსერვა ერთიანი აფხაზური (აბაზგურ-აფსილური) ეთნიკური ელემენტი მთელ ტერიტორიაზე გაგრიდან ენგურამდე, არამედ ხელი შეუწყო ამ ელემენტის გავრცელებას კოლხიდის, ქართლისა და მესხეთის სხვა რეგიონებში. დროთა განმავლობაში ამას ობიექტურად მოჰყვა ამ მიწების შემოერთება“.
· ქართული ენა გავრცელდა, ძირითადად, აფხაზ ფეოდალებსა და ქალაქების ვაჭარ-ხელოსანთა ფენებში. აფხაზეთის მკვიდრი მოსახლეობის სალაპარაკო ენად კი აფხაზური რჩებოდა.
	· „თავდაპირველად აფხაზეთის სამეფოს ჩამოყალიბებაში წამყვანი როლი შეასრულა აფხაზთა (აბაზთა) სამეფომ... აფხაზები ცხოვრობდნენ სამეფოს ჩრდილო-დასავლეთ ნაწილში, მოსახლეობის უმრავლესობა კი ქართველურ (ქართულ) ენებზე ლაპარაკობდა. ქართველურ მოსახლეობას ასევე ეკავა სამეფოს უდიდესი და სოციალურ-ეკონომიკურად უფრო განვითარებული ნაწილი“. 
· „მე-8 საუკუნის 70-იან წლებში აფხაზთა მთავარმა ლეონმა გააერთიანა საკუთრივ აფხაზეთი დანარჩენ ეგრისთან, თავისი რეზიდენცია ანაკოფიიდან ქუთაისში - ქართულ კულტურულ-პოლიტიკურ ცენტრში - გადაიტანა. მომდევნო 200 წლის განმავლობაში აფხაზთა მეფეები ყველაზე აქტიურად იბრძოდნენ საქართველოს გაერთიანებისათვის“.
· მე-9 საუკუნიდან ქართული ენა დამწერლობისა და კულტურის ძირითადი ენა იყო აფხაზეთში. ამიტომ აფხაზთა სამეფო იმთავითვე ჩაერთო ახალი ქართული პოლიტიკური ერთეულების სისტემაში და პოზიტიური როლი შეასრულა საქართველოს გაერთიანებაში“.


აფხაზთა და ქართველთა სამეფო / ერთიანი ქართული სახელმწიფო
	აფხაზური ვერსია
	ქართული ვერსია

	· აფხაზთა სამეფოს აქტიურ აღმოსავლურ პოლიტიკას შედეგად მოჰყვა დასავლეთი და ცენტრალური ამიერკავკასიის დიდი ნაწილის შემოერთება. ეს პროცესი დასრულდა „აფხაზთა და ქართველთა სამეფოს“ შექმნით... გამოჩენილი აფხაზი მეფის გიორგი II-ის ქალიშვილი გურანდუხტი - ჭკვიანი და ენერგიული ქალი - აფხაზეთის სამეფო კარისა და მისი ერთგული ფეოდალების ინიციატივით, ქართლის პირველი მმართველი გახდა. შემდეგ მან მნიშნელოვანი როლი შეასრულა „ქართველთა და აფხაზთა სამეფოს“ ჩამოყალიბებაში. 

· „აფხაზთა და ქართველთა სამეფო არ იყო მკაცრად ცენტრალიზებული სახელმწიფო... ამიტომ ადგილობრივი ფეოდალები, მათ შორის აფხაზები, ხშირად ამჟღავნებდნენ სეპარატისტულ განწყობას... აფხაზთა მხრიდან სეპარატისტული განწყობა ვლინდებოდა დავით აღმაშენებლისა და მისი ქალიშვილის თამარის დროსაც, თუმცა, ამავე დროს, ცნობილია დიდგორისა და ბასიანის ბრძოლებში აფხაზი ფეოდალების მონაწილეობის ფაქტები“.
	· „როცა აფხაზთა სამეფოში ფეოდალური შინაომები გამწვავდა, დავით კურაპალატმა უფლისწული ბაგრატი ქართლის მმართველად გამოაცხადა. 978 წელს, ასევე დავითის თანხმობითა და მხარდაჭერით, აფხაზმა ფეოდალებმა ბაგრატი ქუთაისში მეფედ აკურთხეს“.
· „საქართველოს ისტორიის ოქროს ხანა აღინიშნა ყველაზე შთამბეჭდავი სამხედრო-პოლიტიკური წარმატებებით, რასაც ხელს უწყობდა სახელმწიფოს ერთიანობა და პოლიტიკურ-ეკონომიკური განვითარება“.


რუსეთის ხელისუფლების დამყარება
	აფხაზური ვერსია
	ქართული ვერსია

	რუსეთის მმართველობის დამყარება აფხაზეთის სამთავროში ქართველებს უკავშირდება:

· „ენერგიული და ძალაუფლების მოყვარული ნინო დადიანი იმდენად რუსეთის ხელისუფლებას კი არ უჭერდა მხარს, არამედ პირადი ინტერესები ჰქონდა აფხაზეთში, ესმოდა რა მისი სტრატეგიული და სავაჭრო მნიშვნელობა... სეფერბეის „თხოვნის პუნქტები“ რუსეთის მფარველობაში აფხაზეთის მიღების შესახებ ქართულ ენაზე დაიწერა სამეგრელოში, ნინო დადიანისა და მისი მოძღვრის, პროტოდიაკონ იოსელიანის კარნახით“.
· „ქართველ-მეგრელები, რომლებმაც მაშინ კაზაკობის როლი შეასრულეს, პრივილეგირებულ მდგომარეობაში აღმოჩნდნენ იმის წყალობით, რომ მეფის რუსეთის მხარეზე მონაწილეობდნენ კავკასიის ხალხების, მათ შორის აფხაზების წინააღმდეგ ბრძოლაში... ყოველგვარი ეჭვის გარეშე შეიძლება ითქვას, რომ აფხაზეთში რუსეთის სამხედრო გამარჯვების ნაყოფით ყველაზე დიდი სარგებელი რუსეთზე დამოკიდებულმა საქართველომ ნახა“.
· მე-19 საუკუნის 60-იანი წლების ბოლოსა და 70-იანი წლების დასაწყისში [ქართული] ინტელიგენციის ცნობილი წარმომადგენლები მოუწოდებდნენ თავის ხალხს, აეთვისებინათ მუჰაჯირობის შედეგად გათავისუფლებული აფხაზური მიწები... ამ პერიოდიდან ქართველებს უყალიბდებათ იმპერიული  შეგნება, ხალხს უნერგავენ აზრს მისი განსაკუთრებული როლის შესახებ კავკასიაში... ქართველი სამღვდელოება აფხაზეთის მოსახლეობას თავს ახვევდა მისთვის გაუგებარ ქართულ ღვთისმსახურებას და ქართულ ენას, ბევრი აფხაზური გვარი მეგრელი სასულიერო პირების მიერ ქართული ფორმით იწერებოდა“.
· როცა აფხაზები სისხლისგან იცლებოდნენ და იძულებული იყვნენ, მასობრივად დაეტოვებინათ სამშობლო, იაკობ გოგებაშვილი ამტკიცებდა, რა ხელსაყრელი იყო აფხაზეთის კოლონიზაცია ქართველ-მეგრელთა მიერ“.
	აფხაზეთის სამთავროს გაუქმება განხილულია გაკვეთილში „რუსეთის იმპერიის პოლიტიკის შედეგები დასავლეთ საქართველოში“; აფხაზეთი განიხილება საერთო ქართულ კონტექსტში, სადაც საერთო მტერი რუსეთის იმპერიაა. ამ საკითხის გადმოცემას გაცილებით ნაკლები ადგილი ეთმობა, ვიდრე აფხაზურ ვერსიაში:
· „აფხაზეთმა დანარჩენი ქართული სამეფო-სამთავროების ბედი გაიზიარა“.

· „საზოგადო მოღვაწე და ისტორიკოსი ზაქარია ჭიჭინაძე წერდა: რით დაიმსახურეს აფხაზებმა ასეთი სასტიკი და არაადამიანური სასჯელი? თუ არა იძულება, არც ერთი აფხაზი არ დატოვებდა სამშობლოს და არ გადასახლდებოდა ოსმალეთის იმპერიაში“.

· „მუჰაჯირობამ, რუსული საექსპედიციო ჯარების სისასტიკის გამო, კატასტროფული შედეგები მოიტანა - აფხაზური მოსახლეობა მკვეთრად შემცირდა. დაცარიელებულ მიწებზე რუსეთის ხელისუფლება კოლონისტებს - რუსებს, სომხებს, ბერძნებს - ასახლებდა... აფხაზეთში დასახლება დაიწყეს ქართველებმაც, მათი ნაწილი იქ ადრეც ცხოვრობდა. რუსეთის მთავრობა ეწინააღმდეგებოდა აფხაზეთში ქართველების ჩასახლებას. მიუხედავად ამისა, მე-19 საუკუნეში ქართველები აფხაზეთში ყველაზე მრავალრიცხოვან ეთნიკურ ჯგუფს წარმოადგენდნენ“.


1917-1921 წლები - დამოუკიდებელი სახელმწიფოებრიობის

აღდგენის პერიოდი
	აფხაზური ვერსია
	ქართული ვერსია

	გაკვეთილის სათაური - „აფხაზეთი საქართველო არ არის“:

· „საქართველოს დამოუკიდებლობის აქტის გამოცხადების დროისათვის აფხაზეთი, როგორც დამოუკიდებელი ქვეყანა, მის ტერიტორიულ ფარგლებში არ შედიოდა“.
· „1918 წლის ივნისის მეორე ნახევარში გენერალ მაზნიევის (მაზნიაშვილის) ჯარებმა, ბოლშევიკებთან ბრძოლისა და თურქეთისაგან აფხაზეთის „დაცვის“ საბაბით,  აფხაზეთის ტერიტორია დაიპყრეს. ქართულ ჯარს თითქმის სამი წლის მანძილზე ჰქონდა ოკუპირებული აფხაზეთის ტერიტორია“.
· გენერალ მაზნიევისა და პოლკოვნიკ თუხარელის დამსჯელი ღონისძიებები 1918 წლის ზაფხულში და შემოდგომაზე, თავისი სისასტიკითა და არაადამიანურობით, შეიძლება შევადაროთ ალიხანოვ-ავარსკის მოქმედებას საქართველოში 1906 წელს... რადგან ყველა ეს ძალმომრეობა ქართული ხელისუფლების სახელით ხორციელდებოდა, აფხაზთა მასაში ჩამოყალიბდა წარმოდგენა ქართველებზე როგორც დამპყრობლებზე... ამ მომენტიდან იწყება აფხაზეთის ტრაგედია“.
· 1918-1921 წლებში მთავრობა ატარებდა შოვინისტურ პოლიტიკას არა მხოლოდ აფხაზების - ამ მხარის მკვიდრი მოსახლეობის, არამედ აფხაზეთის სომხური და ბერძნული მოსახლეობის მიმართ... სრულიად არ ითვალისწინებდა აფხაზეთის სპეციფიკას, სადაც უმრავლესობა ლაპარაკობდა (და ლაპარაკობს) რუსულ ენაზე. ქართველი მენშევიკები, მხარის „ნაციონალიზაციის“ (ქართველიზაციის) პროგრამის განხორციელების მიზნით, ამ ქვეყანას თავს ახვევდნენ ქართულ ენას დაწესებულებებში და სკოლებში. საქართველო არის კლასიკური მაგალითი იმპერიალისტური მცირე ეროვნებისა - სხვა ტერიტორიების დაპყრობის თვალსაზრისით“.
· 1918-1921 წლების ქართული დემოკრატია, რომელიც სოციალ-დემოკრატიის დიქტატურის ფორმას წარმოადგენდა, იყო პერიოდი, რომელმაც მოამზადა საბჭოთა დიქტატურის გამარჯვება საქართველოში“.
	· „საქართველოსათვის აფხაზეთის ტერიტორიის წართმევას ცდილობდა როგორც ბოლშევიკური რუსეთი, ასევე მის წინააღმდეგ მებრძოლი გენერალი დენიკინი. საქართველოს მთავრობა ცდილობდა ვითარების მშვიდობიან მოწესრიგებას, მაგრამ როცა ამას შედეგი არ მოჰყვა, აფხაზეთში შეჭრილი წითელარმიელების წინააღმდეგ გაიგზავნა ქართული ჯარის ნაწილები გენერალ გ.მაზნიაშვილის მეთაურობით... მალე საქართველოს თეთრგვარდიული რუსეთი გაუმეზობლდა, რომელიც ასევე აპირებდა საქართველოსათვის აფხაზეთის წართმევას“.
· „საქართველოს მთავრობა განსაკუთრებულ ყურადღებას აქცევდა  ეთნიკური უმცირესობების უფლებათა დაცვას. 1918 წლის 13 სექტემბრის კანონის თანახმად, უმაღლესი საკანონმდებლო ორგანოს - დამფუძნებელი კრების შემადგენლობაში შევიდა ეთნიკურ უმცირესობათა 26 წარმომადგენელი.“
· მოტანილია ციტატა საქართველოს პირველი კონსტიტუციიდან: „დაუშვებელია საქართველოს რომელიმე ეროვნული უმცირესობის თავისუფალი სოციალურ-ეკონომიკური და კულტურული განვითარების შეზღუდვა, განსაკუთრებით - მშობლიურ ენაზე განათლებისა და ეროვნულ-კულტურული საქმეების მართვის სფეროში. ყველას აქვს უფლება წეროს, გამოსცეს და ისაუბროს მშობლიურ ენაზე“.


საბჭოთა პერიოდი
	აფხაზური ვერსია
	ქართული ვერსია

	· „სტალინის ნებით, დაიწყო კულუარული ბრძოლა აფხაზეთის სახელმწიფოებრიობის წინააღმდეგ... ქართველების გადასახლებამ აფხაზეთში მიზანმიმართულად გეგმიური ხასიათი მიიღო. ამ გეგმის პრაქტიკული განხორციელება დაიწყო „ქართველი ხალხის საყვარელი შვილის“ ლ.პ. ბერიას ინიციატივით. შემდგომში, აფხაზეთის 1992-1993 წლის სამამულო ომის პერიოდში, გადასახლებულებმა  „მეხუთე კოლონის“ როლი შეასრულეს“.
	· „კომუნისტები მანკიერ საშინაო (საკადრო, დემოგრაფიულ, საგანმანათლებლო) პოლიტიკას ატარებდნენ... საბჭოთა ცენტრის საგანგებო სამსახურები მიზანმიმართულად აღვივებდნენ ეთნიკურ შუღლს, აფხაზეთსა და მთლიანად საქართველოზე კონტროლის გაძლიერების მიზნით“. 


„აფხაზეთის ხალხის სამამულო ომი 1992-1993 წლებში“ (საქართველო-აფხაზეთის ომი) / „სამთავრობო ძალების შეყვანა აფხაზეთში (კონფლიქტი აფხაზეთში)
აფხაზური სახელმძღვანელო დეტალურად აღწერს ომის ისტორიას, ტონი ემოციური და პათეტიკურია. ხშირია ისტორიული პარალელები. თხრობა მიმდინარეობს პირველ პირში („ჩვენი გენერლები“), ქართული მხარე იხსენიება როგორც „მტერი“, „მოწინააღმდეგე“. ქართული სახელმძღვანელო ცდილობს თავშეკავებული და ნეიტრალური ტონის შენარჩუნებას, თავს არიდებს დეტალიზაციას. ავტორები დისტანცირდებიან ფაქტებისა და მოვლენებისაგან. აფხაზები არ იწოდებიან მტრებად, სეპარატისტებად, არამედ ლაპარაკია „ქართულ მხარესა“ და „აფხაზურ მხარეზე“.
	აფხაზური ვერსია
	ქართული ვერსია

	საგარეო ფაქტორის მნიშვნელობა
	საგარეო ფაქტორის მნიშვნელობა

	· „ელცინის რუსეთის გარკვეული წრეები ხელს უწყობდნენ საქართველოს შეჭრას აფხაზეთში.“
	· „არჩევანი საკითხის ძალისმიერი გადაწყვეტის სასარგებლოდ პროვოცირებული იყო იმ ფაქტით, რომ 1992 წლის ზაფხულში რუსეთმა საქართველოს იარაღის დიდი პარტია გადასცა. ალბათ, ეს იყო მიზანმიმართული საქციელი - რუსეთის მიზანი იყო საქართველოს ჩათრევა შეიარაღებულ კონფლიქტში და ამით მასზე გავლენის შენარჩუნება... აფხაზეთში საომარ მოქმედებათა დაწყებისთანავე აშკარა გახდა მოსკოვის როლი ამ კონფლიქტში. დაპირისპირებული მხარეები იბრძოდნენ საბჭოთა იარაღით, არსენალის შევსების მთავარი წყარო კი რუსეთი იყო“.

	იდეოლოგიური მომზადება/“ისტორიკოსთა ომი
	იდეოლოგიური მომზადება/“ისტორიკოსთა ომი

	· „მცდარი და პროვოკაციული იყო თეზისი იმის შესახებ, რომ აბაზგები-აფხაზები დღევანდელი აფხაზების წინაპრები კი არა, ქართველები არიან. ხოლო თანამედროვე აფხაზები აფსუათა ტომებია, რომლებიც აფხაზეთის ტერიტორიაზე მხოლოდ ორი-სამი საუკუნის წინ დამკვიდრდნენ. აფხაზები წარმოდგენილი იყვნენ როგორც „სტუმრები“, დროებითი მცხოვრებნი ქართულ მიწაზე. მაშინდელი საქართველოს ლიდერები პირდაპირ აცხადებდნენ, რომ აფხაზეთი - ეს საქართველოს მიწაა, აფხაზები კი ქართველები არიან“.
	· წყენა და აღშფოთება გამოიწვია საზოგადოებისა და პოლიტიკოსთა ნაწილში გავრცელებულმა შეხედულებამ იმის შესახებ, რომ აფხაზები შავი ზღვის სანაპიროზე მხოლოდ 200-300 წლის წინ დასახლდნენ და არა აქვთ პირდაპირი კავშირი ამ ადგილების ძველ მკვიდრებთან. ეს არასწორი პროპაგანდისტული თეორიაა, რომელსაც არ იზიარებს ქართული საისტორიო მეცნიერება“.

	საკუთარი დანაშაული/შეცდომა
	საკუთარი დანაშაული/შეცდომა

	-
	· „სახელმწიფო საბჭოს ყველაზე დიდი შეცდომა, რომლის შედეგი დღესაც ერთ-ერთი უმთავრესი პრობლემაა საქართველოსთვის, იყო ჯარების შეყვანა აფხაზეთში 1992 წლის აგვისტოში“.

· „ეროვნული მოძრაობის ზრდასთან ერთად, წინა პლანზე წამოიწია ეთნიკურმა და რელიგიურმა საკითხებმა. ამის გამო საქართველოში მცხოვრებ ზოგიერთ ეთნიკურ ჯგუფს დაუცველობის განცდა გაუჩნდა. ამას ემატებოდა ზოგიერთი გამოუცდელი ქართველი პოლიტიკური ლიდერის განცხადებები.

	მსხვერპლი
	მსხვერპლი

	· „აგრესიის პირველივე დღეებიდან ქართველი ბოევიკები ხვრეტდნენ მშვიდობიან მცხოვრებლებს, აწამებდნენ მათ, ძალადობდნენ, წვავდნენ მათ სახლებს, სოფლებს, უსწორდებოდნენ არა მხოლოდ აფხაზ, არამედ ასევე სომეხ, რუს, ბერძენ, ებრაელ მოსახლეობას. ოკუპირებულ ტერიტორიაზე მიმდინარეობდა ეთნიკური წმენდა. ფიზიკური განადგურების გარდა, ტარდებოდა კულტურული გენოციდის პოლიტიკა.“
	· ქართველებმა და აფხაზებმა „საკუთარ თავზე იწვნიეს ეთნიკური დაპირისპირების შედეგები“.
· მოტანილია როგორც შეურიგებლობის, ასევე ურთიერთდახმარების მაგალითები:
„ქართველი დევნილის მოთხრობა: 1993 წელს აფხაზები და სხვა ეროვნების ბოევიკები ჩვენს სოფელში შემოიჭრნენ, წაიღეს ძვირფასეულობა, ჩვენს თვალწინ მოკლეს რამდენიმე ადამიანი. ჩვენ ერთი გულკეთილი აფხაზის ოჯახში მოვხვდით, რომელმაც 15 ადამიანი შეიფარა. მის ვაჟს ჩვენი ბავშვებისათვის რძე მოჰქონდა. რამდენიმე დღის შემდეგ ... ნაცნობმა აფხაზმა ენგურის ხიდამდე მიგვაცილა, დამშვიდობებისას გადაგვეხვია და გვითხრა: „სულ ერთია, ჩვენ მაინც ერთად ვიქნებით“.

